
İki Müqəddəs Ocağın Xadimi, 
Səudiyyə Ərəbistanının Kralı Əlahəzrət 

Salman bin Əbdüləziz Al Səuda
Əlahəzrət!
Əziz Qardaşım!
Səudiyyə Ərəbistanı Krallığının milli 

bayramı – Krallıq elan edilməsi Günü 
münasibətilə Sizə və Sizin simanızda bü-
tün xalqınıza öz adımdan və Azərbaycan 
xalqı adından ən səmimi təbriklərimi və 
xoş arzularımı çatdırmaqdan məmnunluq 
duyuram.

Azərbaycan Respublikası dini və 
mədəni köklərlə bağlı olduğu Səudiyyə 
Ərəbistanı ilə dostluq və qarşılıqlı etimad 
ənənələrinə söykənən münasibətlərinə 
xüsusi əhəmiyyət verir. Müxtəlif sahələri 
əhatə edən səmərəli əməkdaşlığımız, 
beynəlxalq təşkilatlar çərçivəsində 
birgə fəaliyyətimiz yüksək səviyyəli 
münasibətlərimizi səciyyələndirən 
xüsusiyyətlərdəndir.

Azərbaycanın ərazi bütövlüyü, 
suverenliyi və beynəlxalq səviyyədə 
tanınmış sərhədlərinin toxunulmazlığına 
Səudiyyə Ərəbistanının verdiyi dəstəyi və 
ədalətli mövqeyini xalqımız daim yüksək 
qiymətləndirir.

Bu gün ölkələrimiz arasında siyasi, 
iqtisadi, enerji, kənd təsərrüfatı, turizm 

və digər sahələrdə əməkdaşlığın inkişaf 
etdirilməsi üçün geniş perspektivlər vardır. 
İşğaldan azad edilmiş ərazilərimizdə aparı-
lan quruculuq prosesində qardaş ölkənizi 
təmsil edən şirkətlərin iştirakı iqtisadi 
əlaqələrimizin şaxələndirilməsinə önəmli 
töhfə verə bilər. 

Əminəm ki, güclü İslam həmrəyliyinə 
əsaslanan Azərbaycan-Səudiyyə 
Ərəbistanı münasibətləri xalqlarımızın 
mənafelərinə uyğun olaraq həm ikitərəfli 
qaydada, həm də beynəlxalq təsisatlar, 
xüsusən BMT, İslam Əməkdaşlıq Təşkilatı 
və Qoşulmama Hərəkatı çərçivəsində 
bundan sonra da müvəffəqiyyətlə davam 
edəcəkdir. 

Bu əlamətdar gündə Sizə möhkəm 
cansağlığı, işlərinizdə uğurlar, Səudiyyə 
Ərəbistanının qardaş xalqına daim əmin-
amanlıq və rifah diləyirəm.

Hörmətlə,
İlham ƏLIYEV 

Azərbaycan Respublikasının 
Prezidenti

Bakı şəhəri, 21 sentyabr 2021-ci il

İkinci Qarabağ müharibəsi 
Azərbaycanın qəhrəmanlıq tarixidir

Ümumiyyətlə, ermənilər Qarabağ 
bölgəsində məskunlaşdıqları ilk 
gündən Azərbaycan toponimlərini 
dəyişməyə başlayıb, münbit 
əraziləri ələ keçirməyə çalışıb, 
əksəriyyət təşkil etdikləri yaşayış 
məntəqələrində azərbaycanlıları 
sıxışdırıblar. Azərbaycanın 
qonşuluğunda baş verən inqilabların 
yaratdığı şəraitdən sui-istifadə 
edərək qəsbkarlar 1905–1907-ci  
və 1918-ci illərdə yüz minlərlə 
soydaşımızı vəhşicəsinə qətlə 
yetiriblər. 1918–1920-ci illər isə 
xalqımızın yaddaşında erməni 
silahlı quldur dəstələrinin xüsusi 
qəddarlığı ilə yadda qalıb. Həmin 
illərdə İrəvan, Dərələyəz, Zəngəzur, 
Göyçə, Tiflis, Naxçıvan, Bakı, 
Gəncə, Şamaxı, Quba, Lənkəran, 
Qarabağ, Muğan və  Göyçayda on 
minlərlə dinc azərbaycanlı əhali 
soyqırımına məruz qalıb, yaşadıqları 
yerlərdən qovulub, onlara işgəncələr 
verilib, yüzlərlə yaşayış məntəqəsi 
dağıdılaraq, yerlə yeksan edilib. 

Azərbaycanlıların öz tarixi-
etnik torpaqlarından qovulması 
sovet dövründə də həyata keçirilib. 
Belə ki, 1948-1953-cü illərdə 
Ermənistandakı öz tarixi dədə-baba 
torpaqlarından 150 min azərbaycanlı 
deportasiya olunaraq, Azərbaycanın 
Kür-Araz düzənliyində yerləşdirilib. 
Həmçinin 1988-ci ildə daha 250 min 
azərbaycanlı öz doğma yurdundan 
qovulub, bununla da Ermənistan 
monoetnik dövlətə çevrilib. 

Onu da qeyd edək ki, 1988-ci 
ildə başlayan Qarabağ hadisələri, 
erməni ideoloqlarının “Dənizdən-
dənizə Ermənistan” adlı sərsəm 
ideyasını reallaşdırmaq cəhdləri 
kənd və şəhərlərimizin dağılması, 
on minlərə günahsız insanın ölümü, 
yüz minlərlə azərbaycanlının öz tarixi 
torpaqlarından didərgin düşməsi ilə 
nəticələnib.  

Ermənilərin tarixi ərazilərimizdə 
həyata keçirdikləri soyqırımı 

siyasətinə ilk dəfə ümummilli 
lider Heydər Əliyev tərəfindən 
siyasi-hüquqi qiymət verilib. Ulu 
öndərin 1998-ci ildə imzaladığı 
müvafiq fərmanla 31 mart tarixi 
Azərbaycanlıların Soyqırımı Günü 
elan edilib.   

Birinci Qarabağ müharibəsi 
zamanı xarici havadarları tərəfindən 
silahlandırılan ermənilər tərəfindən 
Azərbaycan ərazisinin 20 faizi 
işğal edilib. İşğal zamanı yaşayış 
məntəqələri dağıdılaraq, əhalisi 
amansızcasına qətlə yetirilib. 
Başlıbel, Ağdaban və Baqanis-Ayrım 
kəndlərində törədilən vəhşiliklər 
erməni faşizminin əsl simasını 
göstərib.

Dinc azərbaycanlılara qarşı 
törədilən qətliamlar sırasında Xocalı 
faciəsi xüsusi qəddarlığı ilə seçilir. 
1992-ci il fevralın 26-da Ermənistan 
hərbi birləşmələri tərəfindən 7 
min əhalisi olan Xocalı şəhərində 
soyqırımı həyata keçirilib. Soyqırımı 
zamanı 613 nəfər, o cümlədən, 106 
qadın, 63 azyaşlı uşaq, 70 qoca 
öldürülüb, 8 ailə tamamilə məhv 
edilib, 25 uşaq hər iki valideynini, 130 
nəfər valideynlərindən birini itirib, min 
nəfər müxtəlif yaşlı dinc sakin aldığı 
güllə yarasından əlil olub. Soyqırımı 
baş verən gecə 1275 nəfər dinc 
sakin girov götürülüb və onlardan 
150-sinin taleyi indi də məlum deyil. 
Bütövlükdə, Azərbaycan xalqına 
qarşı yönəldilən Xocalı soyqırımı öz 
ağlasığmaz qəddarlığı və qeyri-insani 
cəza üsulları ilə bəşər tarixində bir 
vəhşilik aktıdır. Bu soyqırımı, eyni 
zamanda, bütün bəşəriyyətə qarşı 
cinayətdir.

Yaranan münaqişənin 
nizamlanması üçün 24 mart 
1992-ci ildə təsis olunan ATƏT-n 
Minsk Qrupu fəaliyyətinin 29 ili 
ərzində məsələnin həllinə yox, 
dondurulmasına çalışıb və bununla 
da illər ərzində aparılan danışıqlar 
nəticəsiz qalıb. Həm işğalçıya, həm 
də işğala məruz qalan tərəfə eyni 
münasibət bəslənilib  və beynəlxalq 
qətnamələr kağız üzərində saxlanılıb. 
Məsuliyyətli ölkə olaraq Azərbaycan 
daim beynəlxalq hüquqa sadiqliyini 
nümayiş etdirərək, münaqişənin 
danışıqlar vasitəsilə həllinə çalışıb. 
Digər bir mötəbər beynəlxalq təşkilat 
olan BMT də işğalçı Ermənistana 
təzyiq göstərməkdə acizlik nümayiş 
etdirib,  tərəfləri sülhə çağıran 
bəyanatlarla kifayətlənib. BMT 
Təhlükəsizlik Şurasının Ermənistan 
silahlı qüvvələrinin işğal altındakı 
Azərbaycan ərazilərindən dərhal 
çıxarılmasını tələb edən 4 qətnaməsi 
27 il icra olunmayıb. 

Bütün bu illər ərzində Ermənistan 
işğalçı siyasətini davam etdirərək, 
ərazilərimizdə təxribatlar törədib, 
təmas xətti boyunca yaşayan dinc 
əhalimizə mütəmadi atəş açaraq, 
onların rahat yaşamasına imkan 
verməyib.  

Fikrimizin təsdiqi olaraq, diqqəti 
bəzi faktlara yönəltmək istərdik. Belə 
ki, 2016-cı ilin aprelində Lələtəpə və 
2020-ci ilin iyulunda Tovuz döyüşləri 
zamanı Azərbaycan bu işğalla 
barışmayacağını nümayiş etdirdi. 
Lakin Ermənistan bu döyüşlərdən də 
nəticə çıxarmayaraq Azərbaycana 
qarşı diversiyaları davam etdirib, 

erməni siyasətçiləri tərəfindən 
aşağılayacı və təxribatçı bəyanatlar 
verildi. 2020-ci il sentyabrın 27-də isə 
Ermənistan tərəfindən növbəti hərbi 
təxribat törədilərək,  Azərbaycanın 
yaşayış məntəqələri və döyüş 
mövqeləri şiddətli artilleriya atəşinə 
tutuldu. Nəticədə hərbi qulluqçularla 
yanaşı, Azərbaycanın 11 dinc 
sakini, o cümlədən, 2 uşaq həlak 
oldu. Düşmənin hərbi təxribatını dəf 
etmək və təcavüzünə son qoymaq 
məqsədilə Azərbaycan Prezidenti, 
Silahlı Qüvvələrin Ali Baş Komandanı 
İlham Əliyev dərhal bütün cəbhə 
boyu əks-hücuma keçmək əmri verdi. 
Beləliklə,  Vətən müharibəsi başladı. 
Ali Baş Komandanın rəhbərliyi ilə 
Azərbaycan Ordusu  44 günlük 
savaşda ölkəmizin ərazi bütövlüyünü, 
tarixi ədaləti, beynəlxalq hüququ 
bərpa etdi.  

Ermənistan silahlı qüvvələrinin 
Azərbaycan torpaqlarını işğal 
etməsi azərbaycanlıları doğma 
yurd-yuvalarından didərgin salmaqla 
yanaşı, ölkəmizin iqtisadiyyatına və 
mədəni irsinə də ağır zərbə vurub. 
Bir milyondan çox azərbaycanlı 
30 il ərzində qaçqın və məcburi 
köçkün həyatı sürməyə məcbur 
olub.   Ermənistan bu müddət ərzində 
işğal altında saxladığı Azərbaycan 
ərazilərini acınacaqlı vəziyyətə 
salaraq, şəhər və kəndlərimizdə 
infrastrukturu tamamilə məhv edib,   
Azərbaycana milyardlarla dollar 
dəyərində maddi ziyan vurub.  

Vətən müharibəsinin gedişində 
Ermənistanın havadarları tərəfindən 
müxtəlif yollarla Azərbaycanı 
haqq savaşından çəkindirməyə, 
xalqımızın ədalət uğurunda 
mübarizəsini dayandırmağa cəhd 
göstərilirdi. Lakin bütün təzyiqlərə, 
təhdidlərə baxmayaraq, Azərbaycan 
öz torpaqlarında ədalətin bərpa 
olunması üçün hərbi əməliyyatlarını 
davam etdirdi. 

(ardı 2-ci səhifədə)

Biz ərazi bütövlüyümüzü bərpa etmişik. Biz 
qələbə qazanmışıq. Bizim bu gün gündəlikdə 
duran hər hansı başqa bir məsələmiz yoxdur. 
Biz öz sərhədlərimizə çıxmışıq, Ermənistan–
Azərbaycan sərhədini nəzarətə almışıq. Biz 
artıq quruculuq işlərinə başlamışıq… 

İlham ƏLİYEV 
Azərbaycan Respublikasının Prezidenti

Ermənilər tərəfindən xalqımıza qarşı uzun illər ərzində aparılan 
düşmənçilik siyasəti dəfələrlə regionda faciəli hadisələrə səbəb 
olmuşdur. Onların əzəli Azərbaycan torpağı olan Qarabağa 
köçürüldükləri vaxtdan başlayaraq soydaşlarımıza yönələn etnik 
dözümsüzlüyü indi də özünü qabarıq büruzə verir. Qəsbkar ölkə 
İkinci Qarabağ müharibəsində haqq-ədalət qarşısında məğlub 
olsa da, yenə də dinc dayanmır, revanşist fikirlər səsləndirir, 
işğalçı əməllərdən çəkinməyəcəyini gizlətmir.   

“Azərbaycan Beynəlxalq Bankı” Açıq Səhmdar Cəmiyyətinin 
Azərbaycan İnvestisiya Holdinqinin idarəetməsinə verilməsi 

və bundan irəli gələn bir sıra məsələlərin tənzimlənməsi, 
Azərbaycan Respublikası Prezidentinin “Nizamnamə kapitalında 
dövlətə məxsus səhmlər olan bankların və bank olmayan kredit 

təşkilatlarının idarə edilməsində dövlətin iştirakı qaydası 
haqqında” 2009-cu il 7 avqust tarixli 144 nömrəli və “Azərbaycan 
Respublikası Maliyyə Nazirliyinin fəaliyyətinin təkmilləşdirilməsi 

tədbirləri haqqında” 2009-cu il 9 fevral tarixli 48 nömrəli 
fərmanlarında dəyişiklik edilməsi barədə

Azərbaycan Respublikası Prezidentinin Fərmanı
Azərbaycan Respublikası Konstitusiyasının 

109-cu maddəsinin 32-ci bəndini rəhbər tutaraq 
qərara alıram:

1. “Azərbaycan İnvestisiya Holdinqi-
nin fəaliyyətinin təmin edilməsi haqqında” 
Azərbaycan Respublikası Prezidentinin 2020-ci 
il 5 noyabr tarixli 1174 nömrəli Fərmanının 
1-ci hissəsi ilə təsdiq edilmiş siyahıda nəzərdə 
tutulan “Azərbaycan Beynəlxalq Bankı” 
Açıq Səhmdar Cəmiyyəti (bundan sonra – 
Bank) Azərbaycan İnvestisiya Holdinqinin 
idarəetməsinə verilsin.

2. Bankın nizamnamə kapitalında dövlətə 
məxsus səhmlərin imkan verdiyi dərəcədə 
ümumi yığıncağın səlahiyyətlərinə aid edilmiş 
məsələlərin həll edilməsində dövlətin adın-
dan iştiraketmə hüququ aşağıdakılara həvalə 
edilsin: 

2.1.  Azərbaycan Respublikasının 
Prezidentinə:

2.1.1. Bankın satılması, yenidən təşkili və 
ləğvi;

2.2.  Azərbaycan Respublikasının Preziden-
ti ilə razılaşdırmaqla, Azərbaycan İnvestisiya 
Holdinqinə:

2.2.1. Bankın Müşahidə Şurasının 
üzvlərinin, o cümlədən onun rəhbərinin vəzifəyə 
seçilməsi və onların səlahiyyətlərinə vaxtından 
əvvəl xitam verilməsi;

2.2.2. Bankın icra orqanının rəhbərinin 
vəzifəyə seçilməsi, onun səlahiyyətlərinə 
vaxtından əvvəl xitam verilməsi;

2.2.3. müstəqil auditorun rəyi ilə aidiyyəti 
şəxslə dəyəri kredit təşkilatının aktivlərinin 
5 (beş) faizini və daha çox hissəsini təşkil 
edən əqdin bağlanması haqqında qərar qəbul 
edilməsi;

2.2.4. Bankın nizamnamə kapitalının 
artırılması və azaldılması barədə qərar qəbul 
edilməsi, səhmlərinin buraxılması müddətlərinin 
və şərtlərinin müəyyənləşdirilməsi, habelə 
mühüm iştirak payının əldə edilməsinə razılıq 
verilməsi;

2.2.5. Bankın kənar auditorun təsdiqlədiyi 
və Audit Komitəsinin tövsiyə etdiyi illik maliyyə 
hesabatlarının təsdiq edilməsi, habelə xalis 
mənfəət hesabına ehtiyatların yaradılması və 
dividendlərin ödənilməsi barədə qərar qəbul 
edilməsi;

2.2.6. Bankın nizamnaməsinin təsdiq 
edilməsi və onun dəyişdirilməsi;

2.2.7. Bankın törəmə təsərrüfat 
cəmiyyətlərinin yaradılması və fəaliyyətlərinə 
xitam verilməsi, başqa bankın satın alınması 
barədə qərarlar qəbul edilməsi;

2.2.8. bu Fərmanın 2.1-ci və 3.2-ci bəndləri 
nəzərə alınmaqla, Azərbaycan Respublika-
sının Mülki Məcəlləsi, “Banklar haqqında” 
Azərbaycan Respublikasının Qanunu  və 
Bankın nizamnaməsi ilə ümumi yığıncağın 

səlahiyyətinə aid edilmiş digər məsələlərin həll 
edilməsi.

3. Müəyyən edilsin ki:
3.1.	  Bankın fəaliyyətinə ümumi rəhbərliyi 

və nəzarəti sədr də daxil olmaqla 5 (beş) 
üzvdən ibarət  Müşahidə Şurası həyata keçirir;

3.2. Bankın Müşahidə Şurasının “Bank-
lar haqqında” Azərbaycan Respublikası 
Qanununun 24.1.2 – 24.1.6-cı, 24.1.7-ci 
(icra orqanının üzvlərinin, o cümlədən onun 
rəhbər müavinlərinin vəzifəyə seçilməsinə 
münasibətdə) və 25-ci maddələrində nəzərdə 
tutulmuş səlahiyyətləri vardır.  

4. Azərbaycan Respublikasının Nazirlər 
Kabineti bu Fərmandan irəli gələn məsələləri 
həll etsin.

5. Azərbaycan İnvestisiya Holdinqi bu 
Fərmandan irəli gələn məsələlərin həlli üçün 
zəruri tədbirlər görsün.

6. “Nizamnamə kapitalında dövlətə məxsus 
səhmlər olan bankların və bank olmayan kredit 
təşkilatlarının idarə edilməsində dövlətin iştirakı 
qaydası haqqında” Azərbaycan Respublika-
sı Prezidentinin  2009-cu il 7 avqust tarixli                                      
144 nömrəli Fərmanında (Azərbaycan Respub-
likasının Qanunvericilik Toplusu, 2009,  
№ 8, maddə 620; 2016, № 2 (II kitab), maddə 
269; 2019, № 3, maddə 413, № 4, maddə 635) 
aşağıdakı dəyişikliklər edilsin:

6.1. 1.1.4-cü yarımbəndə birinci halda “kre-
dit təşkilatının” sözlərindən əvvəl “Azərbaycan 
Respublikası Mülki Məcəlləsinin tələbləri nəzərə 
alınmaqla,” sözləri əlavə edilsin;

6.2. aşağıdakı məzmunda 3-cü hissə əlavə 
edilsin:

“3. Bu Fərmanın 1-ci hissəsinin 
müddəaları Azərbaycan İnvestisiya Holdinqinin 
idarəetməsinə verilmiş kredit təşkilatlarına şamil 
olunmur.”.

7. Azərbaycan Respublikası Prezidentinin 
2009-cu  il 9 fevral tarixli 48 nömrəli Fərmanı 
(Azərbaycan Respublikasının Qanunvericilik 
Toplusu, 2009, № 2, maddə 61, № 7, maddə 
533, № 10, maddə 780, № 12, maddə 983; 
2010, № 2, maddələr 77, 80; 2011, № 2, maddə 
85; 2015, № 2, maddə 108, № 9, maddə 988; 
2016, № 9, maddə 1479; 2017, № 5, maddə 
771, № 6, maddə 1081; 2018, № 1, maddə 47, 
№ 3, maddə 450, № 5, maddə 912, № 12 (I ki-
tab), maddələr 2556, 2572; 2019, № 3, maddə 
409, № 5, maddə 834, № 10, maddə 1587) 
ilə təsdiq edilmiş “Azərbaycan Respublikası-
nın Maliyyə Nazirliyi haqqında Əsasnamə”nin 
8.55-ci bəndinə “banklarda” sözündən son-
ra “(Azərbaycan İnvestisiya Holdinqinin 
idarəetməsinə verilən banklar istisna olmaqla)” 
sözləri əlavə edilsin. 

İlham ƏLIYEV 
Azərbaycan Respublikasının Prezidenti

Bakı şəhəri, 22 sentyabr 2021-ci il



23 sentyabr 2021-ci il, cümə axşamı2
Prezident İlham Əliyev  

BMT Baş Assambleyasının 
76-cı sessiyasında videomüraciət 

formatında çıxış edəcək 

Sentyabrın 14-də BMT Baş Assambleyasının (BA) növbəti, 76-cı sessiyası 
öz işinə başlayıb. Maldiv adalarının Xarici İşlər naziri Abdulla Şahid BMT 
BA-nın 76-cı sessiyasının prezidenti seçilib. Bununla da BMT BA-nın 75-ci 
sessiyasının prezidenti Volkan Bozkırın (Türkiyə) səlahiyyətləri başa çatıb.

Ənənəvi olaraq, sessiya çərçivəsində 
yüksəksəviyyəli ümumi müzakirələr 
keçiriləcək. Dövlət və hökumət başçılarının 
iştirakı nəzərdə tutulan ümumi müzakirələr 
sentyabrın 21-dən başlayıb və sentyabrın 
27-dək davam edəcək.

Müzakirələrin əvvəlində BMT-nin Baş 
katibi Antonio Quterreş illik hesabatını 
təqdim edib. Hesabatda beynəlxalq sülh və 
təhlükəsizliyin qorunması, dayanıqlı inkişaf, 
insan hüquqlarının müdafiəsi və təşviqi, 
həmçinin digər önəmli məsələlərə toxunulur.

Pandemiya ilə əlaqədar bu il ümumi 
müzakirələr seqmentinin hibrid formada, 
yəni həm fiziki iştirak, həm də virtual 
(videomüraciət) formada olması nəzərdə 
tutulub. Bu ilki ümumi müzakirələrin möv-
zusu belədir: "Ümid vasitəsilə müqavimətin 
gücləndirilməsi: COVID-19-dan sonra bərpa, 
dayanıqlığın yenidən qurulması, planetin 
ehtiyaclarının cavablandırılması, insan 
hüquqlarına hörmət və BMT-nin canlandırıl-
ması”.

Ümumi müzakirələr BMT BA-nın ən 
önəmli seqmentlərindən biridir. Belə ki, 
qlobal platforma olan BMT BA-nın bu 
mötəbər kürsüsündən dövlət və hökumət 
başçıları istər milli, istərsə də beynəlxalq 

gündəlikdə duran məsələlərlə bağlı öz 
baxışlarını, dövlətlərinin siyasətlərini dünya 
ictimaiyyətinin diqqətinə çatdırırlar.

Müzakirələrdə Azərbaycan Prezidenti 
İlham Əliyevin, Türkiyə Prezidenti Rəcəb 
Tayyib Ərdoğanın, ABŞ Prezidenti Cozef 
Baydenin, Çin Xalq Respublikasının Sədri 
Si Cinpinin və bir çox digər dövlət və 
hökumət başçılarının çıxışları gözlənilir. Bu 
il müzakirələr zamanı dövlət və hökumət 
başçıları tərəfindən əsasən COVID-19 pan-
demiyası, beynəlxalq sülh və təhlükəsizlik, 
Əfqanıstanda vəziyyət, dayanıqlı inkişaf, 
iqlim dəyişikliyi və digər önəmli məsələlərə 
toxunulacağı gözlənilir.

Ümumi müzakirələr çərçivəsində sentyab-
rın 23-də Azərbaycan Respublikasının Prezi-
denti İlham Əliyevin videomüraciət formatın-
da çıxışı nəzərdə tutulub. BMT BA-nın builki 
ümumi müzakirələri ölkəmiz üçün xüsusi 
önəm kəsb edir. Belə ki, Azərbaycanın Vətən 
müharibəsində şanlı qələbəsindən sonra 
Prezident İlham Əliyev dünya ictimaiyyətinə 
müzəffər Ali Baş Komandan kimi müraciət 
edəcək, qalib Azərbaycan xalqını təmsil 
edəcək.

AZƏRTAC

“Təmiz Şəhər” Açıq Səhmdar Cəmiyyətinin Azərbaycan İnvestisiya Holdinqinin  
idarəetməsinə verilməsi və bundan irəli gələn bir sıra məsələlərin tənzimlənməsi, “Məişət 
tullantıları ilə bağlı idarəetmənin təkmilləşdirilməsi haqqında” Azərbaycan Respublikası 

Prezidentinin 2008-ci il 6 avqust tarixli 2983 nömrəli Sərəncamında dəyişiklik edilməsi barədə 

Azərbaycan Respublikası Prezidentinin Sərəncamı
Azərbaycan Respublikası Konstitusiyasının 109-

cu maddəsinin 32-ci bəndini rəhbər tutaraq qərara 
alıram:

1. “Azərbaycan İnvestisiya Holdinqinin fəaliyyətinin 
təmin edilməsi haqqında” Azərbaycan Respublikası 
Prezidentinin 2020-ci il 5 noyabr tarixli 1174 nömrəli 
Fərmanının 1-ci hissəsi ilə təsdiq edilmiş siyahı-
da nəzərdə tutulan “Təmiz Şəhər” Açıq Səhmdar 
Cəmiyyəti (bundan sonra – Cəmiyyət) Azərbaycan 
İnvestisiya Holdinqinin idarəetməsinə verilsin.

2. Cəmiyyətin Müşahidə Şurasının aşağıdakı 
tərkibi təsdiq edilsin:

Müşahidə Şurasının sədri
Muxtar Babayev – Azərbaycan Respublikasının 

ekologiya və təbii sərvətlər naziri

Müşahidə Şurasının üzvləri
Səməd Bəşirli – Azərbaycan Respublikası iqtisa-

diyyat nazirinin müşaviri
Anar Novruzov – Azərbaycan İnvestisiya Holdinqi-

nin Baş icraçı direktorunun müavini.
3. Azərbaycan Respublikasının Nazirlər Kabineti:
3.1. Cəmiyyətin Azərbaycan İnvestisiya Hol-

dinqinin idarəetməsinə verilməsindən irəli gələn 
məsələlərin həlli üçün zəruri tədbirlər görsün;

3.2. bu Sərəncamdan irəli gələn digər məsələləri 
həll etsin.

4. Azərbaycan İnvestisiya Holdinqi:
4.1. Cəmiyyətin idarə olunmasına dair korpora-

tiv idarəetmə standartlarını, habelə onun idarəetmə 
orqanları üzvlərinin fəaliyyətinin qiymətləndirilməsi 
sistemini altı ay müddətində təsdiq etsin;

4.2. beynəlxalq məsləhətçi şirkət cəlb etməklə, 
mövcud müqavilə öhdəliklərinə riayət olunması şərtilə 
Cəmiyyətin hüquq, maliyyə, vergi və kommersiya 
sahələrində fəaliyyətinin yekunlarının diaqnostikasının 
aparılmasını dörd ay müddətində təmin edib nəticəsi 
barədə Azərbaycan Respublikasının Prezidentinə 
məlumat versin;

4.3. bu Sərəncamın 4.2-ci bəndində nəzərdə 
tutulan diaqnostika başa çatdıqdan sonra, 
onun nəticəsindən asılı olaraq, Cəmiyyətin yeni 
nizamnaməsinin və strukturunun layihəsini iki 
ay müddətində hazırlayıb razılaşdırılmaq üçün 
Azərbaycan Respublikasının Prezidentinə təqdim 
etsin;

4.4. bu Sərəncamdan irəli gələn digər məsələləri 
həll etsin.

5. Azərbaycan Respublikasının İqtisadiyyat Nazirli-
yi bu Sərəncamdan irəli gələn məsələləri həll etsin.

6. “Məişət tullantıları ilə bağlı idarəetmənin 
təkmilləşdirilməsi haqqında” Azərbaycan Respub-
likası Prezidentinin 2008-ci il 6 avqust tarixli 2983 
nömrəli Sərəncamında (Azərbaycan Respublikasının 
Qanunvericilik Toplusu, 2008, № 8, maddə 750; 2010, 
№ 7, maddə 610; 2014, № 5, maddə 477; 2016, № 8, 
maddə 1384; 2021, № 6 (I kitab), maddə 631) aşağı-
dakı dəyişikliklər edilsin:

6.1. 1-ci hissəyə “Cəmiyyəti” sözündən sonra 
“(bundan sonra ‒ Cəmiyyət)” sözləri əlavə edilsin;

6.2. 2-ci, 3-cü (hər iki halda) və 4-cü hissələrdə 
ismin müvafiq hallarında “Təmiz Şəhər” Açıq Səhmdar 
Cəmiyyəti” sözləri ismin müvafiq hallarında “Cəmiyyət” 
sözü ilə əvəz edilsin;

6.3. 6-cı hissə aşağıdakı redaksiyada verilsin:
“6. Cəmiyyətdə ümumi yığıncağın səlahiyyətlərinin 

həyata keçirilməsi aşağıdakılara həvalə edilsin:
6.1. Azərbaycan Respublikasının Prezidentinə:
6.1.1. Cəmiyyətin yenidən təşkili və ləğvi;
6.1.2. Cəmiyyətin Müşahidə Şurasının üzvlərinin, o 

cümlədən, onun rəhbərinin vəzifəyə təyin və vəzifədən 
azad edilməsi;

6.2. Azərbaycan Respublikasının Prezidenti ilə 
razılaşdırmaqla Azərbaycan İnvestisiya Holdinqinə:

6.2.1. icra orqanının üzvlərinin, o cümlədən 
onun rəhbərinin və müavinlərinin vəzifəyə təyin və 
vəzifədən azad edilməsi; 

6.2.2. Cəmiyyətin nizamnaməsinin və strukturunun 
təsdiq edilməsi, nizamnamə kapitalının miqdarının 
müəyyən edilməsi;

6.2.3. Cəmiyyətin illik hesabatlarının, maliyyə he-
sabatlarının təsdiq edilməsi, mənfəətinin və zərərinin 
bölüşdürülməsi;

6.2.4. Cəmiyyətin dividend siyasətinin təsdiq 
edilməsi;

6.2.5. Cəmiyyətin qiymətli kağızlarının buraxılması 
barədə qərar qəbul edilməsi;

6.2.6. Cəmiyyətin xalis aktivlərinin dəyərinin 25 
(iyirmi beş) faizindən artıq məbləğdə olan əqdin (xüsu-
si əhəmiyyətli əqdin), eləcə də müstəqil auditorun rəyi 
ilə aidiyyəti şəxslə dəyəri Cəmiyyətin aktivlərinin 5 
(beş) faizini və daha çox hissəsini təşkil edən əqdin 
bağlanması haqqında qərar qəbul edilməsi.”;

6.4. aşağıdakı məzmunda 6-1-ci hissə əlavə 
edilsin:

“6-1. Müəyyən edilsin ki:
6-1.1. Cəmiyyətin fəaliyyətinə ümumi rəhbərliyi və 

nəzarəti sədr də daxil olmaqla 3 (üç) üzvdən ibarət 
Müşahidə Şurası həyata keçirir;

6-1.2. Cəmiyyətin Müşahidə Şurasının 
səlahiyyətləri aşağıdakılardır:

6-1.2.1. Cəmiyyətin uzunmüddətli inkişaf strategi-
yasını təsdiq etmək;

6-1.2.2. Cəmiyyətin xərclər və gəlirlər smetası-
nı təsdiq etmək və onun icrasına nəzarəti həyata 
keçirmək;

6-1.2.3. Cəmiyyətin xalis aktivlərinin dəyərinin 25 
(iyirmi beş) faizindən artıq məbləğdə olan əqdin (xüsu-
si əhəmiyyətli əqdin), eləcə də müstəqil auditorun rəyi 
ilə aidiyyəti şəxslə dəyəri Cəmiyyətin aktivlərinin 5 
(beş) faizini və daha çox hissəsini təşkil edən əqdin 
bağlanmasına dair ümumi yığıncağa təkliflər vermək;

6-1.2.4. aidiyyəti şəxslə bağlanması nəzərdə tutu-
lan və dəyəri Cəmiyyətin aktivlərinin 5 (beş) faizədək 
hissəsini təşkil edən əqdləri təsdiq etmək;

6-1.2.5. mövcud normativ hüquqi aktların tələbləri 
nəzərə alınmaqla, Cəmiyyətin aktivlərinin idarəetməyə 
verilməsi və özəlləşdirilməsi ilə bağlı əqdlərin bağlan-
masına razılıq vermək;

6-1.2.6. Cəmiyyətin fəaliyyətinin ayrı-ayrı sahələri 
üzrə siyasəti, daxili qaydaları, habelə filial və 
nümayəndəliklərinin əsasnamələrini təsdiq etmək;

6-1.2.7. Cəmiyyətin korporativ strukturunun və ştat 
cədvəlinin təsdiq edilməsinə razılıq vermək;

6-1.2.8. Cəmiyyətin Audit Komitəsini və digər 
komitələrini yaratmaq, onların əsasnamələrini təsdiq 
etmək, rəhbərlərini və üzvlərini vəzifəyə təyin və 
vəzifədən azad etmək;

6-1.2.9. bu Sərəncamın 6-cı hissəsi nəzərə 
alınmaqla, Azərbaycan Respublikasının Mülki 
Məcəlləsi, Cəmiyyətin nizamnaməsi və Azərbaycan 
Respublikasının bu sahədə münasibətləri tənzimləyən 
digər normativ hüquqi aktları ilə Müşahidə Şurası-
nın səlahiyyətlərinə aid edilmiş digər məsələləri həll 
etmək.”;

6.5. 7.2 – 7.5-ci bəndlər ləğv edilsin.

İlham ƏLIYEV 
Azərbaycan Respublikasının Prezidenti

Bakı şəhəri, 22 sentyabr 2021-ci il

İkinci Qarabağ müharibəsi 
Azərbaycanın qəhrəmanlıq tarixidir

(əvvəli 1-ci səhifədə)

Ordumuzun döyüş meydanında 
qələbəsi ilə yekunlaşan ötən hər 
bir gün Prezident İlham Əliyev də 
diplomatik cəbhədə inamla döyüşür, 
ölkəmizə qarşı beynəlxalq təzyiqlərin 
qarşısını peşəkarlıqla, qətiyyətlə alır-
dı. “Biz əsgərlərimizin, zabitlərimizin 
canı-qanı bahasına bu torpaqları 
azad edirik. Həm döyüş meydanın-
da, həm siyasi müstəvidə özümüzü 
təsdiqləmişik, dünyaya təsdiqləmişik. 
Azərbaycan xalqını qürurlu xalq kimi, 
cəsarətli xalq kimi, yenilməz xalq kimi 
təsdiqləmişik. Heç bir təzyiq bizə təsir 
edə bilməz. Heç bir hədə-qorxu bizi 
yolumuzdan döndərə bilməz. Çünki 
haqq yolundayıq, yumruq kimi birik. 
Bu birlik əbədidir və əbədi olacaq!” – 
deyə Prezident İlham Əliyev bildirirdi.

Azərbaycan döyüş əməliyyatları 
zamanı haqqa, ədalətə söykəndi, 
beynəlxalq konvensiyalara əsaslandı. 
Ermənistan isə uğursuzluqdan iste-
rikaya düşərək Azərbaycanın döyüş 
bölgəsində yerləşməyən rayon və 
şəhərlərində dinc əhalini, qadınları və 
uşaqları raket və artilleriya zərbələri 
ilə atəşə tutdu. Lakin buna baxmaya-
raq, Azərbaycan Ordusu düşmənin 
yalnız hərbi obyektlərini hədəfə aldı, 
hətta mülki əhalinin ziyan görməməsi 
üçün onları bu cür obyektlərdən uzaq 
durmağa çağırdı.

Vətən müharibəsində apardığımız 
azadlıq mübarizəsi zamanı silah-
sursatını qoyub qaçan, fərarilik edən 
işğalçı Ermənistan ordusuna məxsus 
xeyli texnika və silah-sursat hərbi 
qənimət olaraq götürüldü, bir hissəsi 
isə məhv edildi. Zəfər paradında 
Bakının Azadlıq meydanından keçən 
hərbi texnikaların sırasında vaxtilə 

işğalçının istifadəsində olan yararlı 
və yararsız texnikaların da yer alması 
sevindirici məqam idi. Bu, milli qürur 
və iftixar hissi doğururdu.

Bəli, Azərbaycan Ordusu 44 gün-
lük müharibədə zəfər yazdı, parlaq 
qələbə əldə etdi. Bu, təsadüfi deyildi. 
Çünki silahlı qüvvələrimiz uzun illərdi 
ki, bu savaşa hazırlaşırdı, gündən-
günə döyüş qabiliyyətini gücləndirirdi. 

Ordumuz tərəfindən aparılan 
bütün əks-hücum əməliyyatlarının ən 
böyük nəticələrindən biri o oldu ki, 
silahlı qüvvələrimiz mənəvi-psixoloji, 
döyüş ruhu, sosial, ictimai, texniki-
təchizat, silah-sursat, peşəkarlıq 
baxımından Ermənistan ordusunu 
müqayisəolunmaz dərəcədə qabaq-
ladığını təsdiqlədi və təbii ki, düşmən 
də bu üstünlüyü tam anladı. Erməni 
ictimaiyyəti bu prosesdə gerilədiyini, 
uduzduğunu öz üzərində açıq-aydın 
hiss etdi. 

Prezident İlham Əliyev 2003-cü 
ildə qarşıya qoyduğu və bəyan etdiyi 
strateji hədəfləri gerçəkləşdirmək 
üçün ötən müddətdə istər beynəlxalq 
miqyasda, istərsə də ölkə daxilində 
məqsədyönlü, ardıcıl, düşünülmüş 
siyasət həyata keçirdi və “güclü dövlət” 
konsepsiyasını reallaşdırmağa nail 
oldu. Bununla da dövlətimizin başçısı 
qurucu, birləşdirici, Azərbaycan xal-
qının bütün istək və arzularını real-
laşdıran, öz fəaliyyətində Azərbaycan 
dövlətinin maraqlarını ən ali məqsəd 
kimi görən və bütün qüvvəsini bu 
istiqamətə yönəldən, xalqın birmənalı 
şəkildə dəstəklədiyi, etimad göstərdiyi 
liderə çevrildi. 

Beləliklə, dövlətimizin başçısı 
2020-ci ildə Azərbaycanın ərazi 
bütövlüyünü bərpa edən lider 
kimi adını əbədi olaraq tarixə 

yazdırdı, Azərbaycan xalqının 
qəhrəmanlıq salnaməsini yaratdı və 
44 günlük Vətən müharibəsinin əsl 
qəhrəmanına çevrildi. 

Prezident, Ali Baş Komandan 
İlham Əliyevin rəhbərliyi ilə ordumuz 
44 gün davam edən müharibədə 
möhtəşəm qələbə qazanaraq, dünya 
hərb tarixinə yeni şanlı səhifələr 
yazdı. Silahlı qüvvələrimiz döyüş 
meydanında Ermənistanın “güclü, 
məğlubedilməz” ordu mifini birdəfəlik 
darmadağın etdi.

Azərbaycan Ordusunun nəyə 
qadir olduğunu isə əməliyyatların 
zirvəsində gələn Şuşa savaşı 
göstərdi. Yeri gəlmişkən, Vətən 
müharibəsində silahlı qüvvələrimizin 
cənub istiqamətində irəliləyişləri 
inkişaf etmiş texnologiyalardan 
peşəkar istifadə, rəhbərliyin düz-
gün planlaşdırması nəticəsində 
həyata keçirilmişdisə, Şuşada bunun 
üzərinə heyətin şəxsi peşəkarlığı 
amili də əlavə olundu. Ümumiyyətlə, 
Azərbaycanın Vətən müharibəsi 
müasir döyüş tarixində tamamilə 
yeni bir səhifənin əsasını qoydu. 
İyunun 15-də Şuşa Bəyannaməsinin 
imzalanmasından sonra Prezident 
İlham Əliyev bəyanatında bununla 
bağlı deyib: “Şuşa şəhəri işğaldan 
keçən il noyabrın 8-də azad edilmiş-
dir. Şuşa şəhərini azad etmək böyük 
qəhrəmanlıq tələb edirdi. Şuşaya 
gələn hər bir insan bu sıldırım qayala-
ra baxarkən görür ki, bu şəhəri, alın-
maz qala sayılan şəhəri götürmək, 
azad etmək böyük qəhrəmanlıq, 
peşəkarlıq, şücaət, fədakarlıq tələb 
edir. Qəhrəman Azərbaycan əsgərləri 
qan tökərək, şəhid olaraq, sıldırım 
qayalara dırmaşaraq, demək olar 
ki, yüngül silahlarla, əliyalın Şuşanı 

düşmənin əlindən aldı və Azərbaycan 
bayrağını ucaltdı”.

Azərbaycanın bu möhtəşəm 
qələbəsi Prezident İlham Əliyevin 
uzun illər ərzində apardığı uğurlu xari
ci və daxili siyasətlə bərabər, təkrar 
edirəm, ordu quruculuğu sahəsində 
fədakar fəaliyyətinin məntiqi nəticəsidi 
idi. Dövlətimizin başçısı bu barədə 
işğaldan azad edilmiş Ağdam şəhərin
də olarkən bildirib ki, bu gün bir çox 
ölkələrdə bizim hərbi təcrübəmiz 
öyrənilir. Hazırda bu məsələ ilə məşğul 
olan bir çox ekspertlər qeyd edirlər ki, 
Azərbaycan XXI əsrin müharibəsini 
aparıb. XXI əsrdə ilk dəfə olaraq, bu  
miqyasda və bu səmərə ilə qısa müd
dət ərzində tarixi nailiyyətlər əldə edilib.

Azərbaycan Odusunun 
gücləndirilməsi, döyüş hazırlığının 
inkişaf etdirilməsi bu gün də diqqətdə 
saxlanılır. Prezident, Ali Baş Koman-
dan İlham Əliyev də dəfələrlə vurğu-
layıb ki, silahlı qüvvələrimizin inkişafı, 
möhkəmləndirilməsi prosesi bundan 
sonra da davamlı olacaq, ordumuzun 
dünyanın ən müasir silah və hərbi 
texnikası ilə təchiz edilməsinə prioritet 
istiqamət kimi yanaşılacaq. Ordumuz 
Vətən müharibəsində Ermənistan 
işğalçılarını ağır məğlubiyyətə uğra-
daraq torpaqlarımızdan qovsa da, 
erməni faşizminin nə qədər təhlükəli, 
məkrli olduğu hər kəsə məlumdur. 
Bu gün Ermənistan daxilindəki bəzi 
qüvvələr revanşist çağırışlarla çıxış 
edirlər. Bütün bunlar bir daha göstərir 
ki, Azərbaycan Ordusu hər zaman 
istənilən təxribatın qarşısını almağa 
hazır olmalıdır. Ermənistan isə Qara-
bağdakı rüsvayçı məğlubiyyətindən 
dərs almalı, nəticə çıxarmalıdır.

Vaqif BAYRAMOV, “Xalq qəzeti”

İdarələrarası Mərkəzin “Enerji təminatı 
məsələləri üzrə” İşçi Qrupunun iclası

AZƏRTAC xəbər verir ki, iclasda 
Azərbaycan Respublikası Prezidentinin 
işğaldan azad edilmiş ərazilərdə məsələlərin 
mərkəzləşdirilmiş qaydada həlli ilə bağlı 
2020-ci ilin 24 noyabr tarixli sərəncamı ilə 
yaradılmış Əlaqələndirmə Qərargahının 16 
sentyabr tarixli iclasından irəli gələn vəzifə 
və tapşırıqların İşçi Qrup tərəfindən icrası ilə 
bağlı məsələlər müzakirə olunub.

İşçi Qrupunun ötən iclasından keçən 
müddət ərzində müvafiq ərazilərimizdə 
enerji təyinatlı infrastrukturun bərpasından 
irəli gələn tədbirlərin icrası, qəbul edilmiş 
qərarların həyata keçirilməsi üzrə görülmüş 
işlər nəzərdən keçirilib və növbəti addımlar 
müəyyənləşdirilib. İşçi Qrupunun üzvləri 
tərəfindən ötürücü və paylayıcı elektrik veriliş 
xətlərinin çəkilməsi, müvafiq yarımstansiyala-
rın qurulması, müəyyən ərazilərdə qaz nəqli 
sisteminin layihələndirilməsi, istilik təchizatı 
və s. kimi istiqamətlərdə təqdim edilən 
məlumatlar dinlənilib, suallar cavablandırılıb.

Şuşa şəhərində strateji obyektlərin 
elektrik və istilik təminatına dair müzakirələr 
aparılıb. Elektrik enerjisi infrastrukturunun 
qurulması istiqamətində görülmüş işlər 
diqqətə çatdırılıb, elektrik yarımstansiyala-
rının inşasının davam etdirildiyi vurğulanıb. 
İstilik təchizatı sisteminin əsasını təşkil edən 
qazanxanaların əksəriyyətinin elektrik enerjisi 

ilə işləyəcəyi nəzərə alınmaqla infrastruk-
tur layihələri içərisində elektrik enerjisi ilə 
təminatın xüsusi əhəmiyyət kəsb etdiyi qeyd 
olunub. Cari ilin 19 sentyabr tarixində Şuşa 
şəhərində strateji obyektlərin elektrik enerjisi 
ilə təminatı və istilik təchizatı ilə bağlı görülən 
işlərə yerində baxış keçirildiyi bildirilib və 
monitorinqin nəticələri barədə təqdimat 
nümayiş etdirilib, məhəllədaxili və binadaxili 
istilik sistemləri üzrə görülmüş işlərlə bağlı 
məlumat verilib. 

Cəbrayıl rayonu ərazisindəki Araz çayının 
su və energetika ehtiyatlarının Azərbaycan 
və İran tərəfindən birgə istifadəsinə imkan 
verəcək “Xudafərin” və “Qız Qalası” su 
elektrik stansiyalarının tikintisinin davam 
etdirilməsi üzrə görülən işlər və stansiyaların 
gələcək istismarına dair məsələlər nəzərdən 
keçirilib. 

İşçi Qrupunun fəaliyyətindən irəli gələn 
digər cari məsələlər barədə fikir mübadiləsi 
aparılıb, işçi qruplar arasında koordinasiyanın 
effektivliyinin artırılması və zərurət yarandıq-
da birgə iclasların keçirilməsi praktikasına 
üstünlük verilməsi tövsiyə olunub. 

Azərbaycan Respublikası Prezidentinin 
2020-ci il 24 noyabr tarixli sərəncamı ilə yara-
dılmış Əlaqələndirmə Qərargahına Prezident 
Administrasiyasının rəhbəri Samir Nuriyev 
rəhbərlik edir. 

Azərbaycan Respublikasının işğaldan azad edilmiş ərazilərində məsələlərin 
mərkəzləşdirilmiş qaydada həll edilməsi üçün yaradılmış Əlaqələndirmə 
Qərargahının nəzdində fəaliyyət göstərən İdarələrarası Mərkəzin “Enerji 
təminatı məsələləri” İşçi Qrupunun videokonfrans formatında növbəti iclası 
keçirilib. 

“Azər-Türk Bank” Açıq Səhmdar Cəmiyyətinin və Azərbaycan Respublikasının Dövlət 
Sığorta Kommersiya Şirkətinin Azərbaycan İnvestisiya Holdinqinin idarəetməsinə 

verilməsi və bundan irəli gələn bir sıra məsələlərin tənzimlənməsi haqqında
Azərbaycan Respublikası Prezidentinin Sərəncamı

Azərbaycan Respublikası Konsti-
tusiyasının 109-cu maddəsinin 32-ci 
bəndini rəhbər tutaraq qərara alıram:

1. “Azərbaycan İnvestisiya Hol-
dinqinin fəaliyyətinin təmin edilməsi 
haqqında” Azərbaycan Respublikası 
Prezidentinin 2020-ci il 5 noyabr tarixli 
1174 nömrəli Fərmanının 1-ci hissəsi 
ilə təsdiq edilmiş siyahıda nəzərdə 
tutulan “Azər-Türk Bank” Açıq Səhmdar 
Cəmiyyəti və Azərbaycan Respublikası-
nın Dövlət Sığorta Kommersiya Şirkəti 
Azərbaycan İnvestisiya Holdinqinin 
idarəetməsinə verilsin.

2. Azərbaycan İnvestisiya Holdinqi:

2.1. beynəlxalq məsləhətçi şirkət 
cəlb etməklə, mövcud müqavilə 
öhdəliklərinə riayət olunması şərtilə 
“Azər-Türk Bank” Açıq Səhmdar 
Cəmiyyətinin və Azərbaycan Respub-
likasının Dövlət Sığorta Kommersiya 
Şirkətinin hüquq, maliyyə, vergi və 
kommersiya sahələrində fəaliyyətinin 
yekunlarının diaqnostikasının aparıl-
masını dörd ay müddətində təmin edib 
nəticəsi barədə Azərbaycan Respubli-
kasının Prezidentinə məlumat versin;

2.2. bu Sərəncamın 2.1-ci bəndində 
nəzərdə tutulan diaqnostika başa çat-
dıqdan sonra, onun nəticəsindən asılı 

olaraq, Azərbaycan Respublikasının 
Mərkəzi Bankı ilə birlikdə “Azər-Türk 
Bank” Açıq Səhmdar Cəmiyyətinin 
və Azərbaycan Respublikasının 
Dövlət Sığorta Kommersiya Şirkətinin 
fəaliyyətinin təkmilləşdirilməsinə dair 
təkliflərini bir ay müddətində hazır-
layıb Azərbaycan Respublikasının 
Prezidentinə təqdim etsin;

2.3. bu Sərəncamdan irəli gələn 
digər məsələləri həll etsin.

3. Müəyyən edilsin ki, bu 
Sərəncamın  
2.1-ci və 2.2-ci bəndləri icra olunanadək 
“Azər-Türk Bank” Açıq Səhmdar 

Cəmiyyətinin və Azərbaycan Res-
publikasının Dövlət Sığorta Kommer-
siya Şirkətinin idarəetmə orqanları 
fəaliyyətini davam etdirsinlər. 

4. Azərbaycan Respublikasının 
Nazirlər Kabineti bu Sərəncamdan irəli 
gələn məsələləri həll etsin.

İlham ƏLIYEV 
Azərbaycan Respublikasının 

Prezidenti

Bakı şəhəri, 22 sentyabr 2021-ci il

